Formannafundur BHS 2011
Formannafundur BHS, haldinn í Dalsmynni í Húnavatnshreppi fimmtudaginn 24. nóvember 2011.

Jón Gíslason formaður BHS setti fund og bauð fundarmenn velkomna. Hann stakk upp á sjálfum sér sem fundarstjóra og Önnu Margréti Jónsdóttur sem fundarritara. Var það samþykkt og tóku þau þá til starfa. 

Faglegt starf BHS
Gunnar Ríkharðsson reið á vaðið og flutti skýrslu um starfsemi BHS undanfarið ár. 
1. Starfsmannamál og stjórn
Gísli G. Magnússon kom inn í stjórn á síðasta aðalfundi í stað Skúla á Tannsstaðabakka. Ráðunautar hjá BHS eru Anna Margrét Jónsdóttir, Þórður Pálsson, Kristján Eymundsson og Gunnar Ríkharðsson í hlutastarfi.  Svanborg Einarsdóttir aðstoðar okkur á vorin við búfjáreftirlit og á haustin við lambaskoðanir og það sama hefur Hallfríður Ósk Ólafsdóttir gert undanfarin ár – en hún er jafnframt að klára framhaldsnám á Hvanneyri.

2. Samskipti við bændur

Enginn ráðunautur hefur fasta viðveru á vestari hluta starfssvæðis BHS en við reynum að hafa opna skrifstofu á Hvammstanga alla þriðjudaga. 

Staðsetning ráðunauta og vegalengdir á starfssvæðinu ýta mjög undir það að sími (451-2602), tölvupóstur (rhs@bondi.is) og heimasíða BHS (www.rhs.is) séu nýtt eins og frekast er kostur í samskiptum bænda og ráðunauta. Fréttabréfin eru send reglulega, u.þ.b. einu sinni í mánuði. 
3. Búfjáreftirlit:

Matvælastofnun hefur tekið yfir umsjón með búfjáreftirlitinu. Hægt er að skila skýrslum rafrænt sem er auðvelt og þægilegt. BHS sér um eftirlitið í Húnavatnssýslum og í  Bæjarhreppi og hluta af Bitru þ.e. svæðinu er skipt eftir sauðfjárveikivarnarhólfum. 

Í upphafi árs fer alltaf nokkuð mikil vinna í frágang á skýrsluhaldi frá árinu áður og skil á skýrslum í tengslum við búfjáreftirlit. Frá febrúar og alveg fram í apríl er mikið álag vegna framkvæmdar á búfjáreftirliti og eftirliti með gæðastýringu í sauðfjárrækt. Á hverju ári eru einhver tilfelli – misalvarleg þó – þar sem hafa þarf afskipti af fóðrun og/eða umhirðu gripa. Er þetta allt frá því að vera vinsamlegar ábendingar um eitthvað sem betur má fara upp í það að taka þarf gripi úr umsjón aðila og lóga þeim vegna vanfóðrunar   

4. Þróunarsjóður BHS

Sjóðurinn var stofnaður við sameiningu búnaðarsambandanna – í honum eru nú um 6 milljónir en einungis má úthluta vaxtatekjum. Á árinu 2011 var ákveðið að styrkja jarðvegs- og heysýnatöku hjá bændum. 
5. Dýralæknamál

Nýtt fyrirkomulag er á dýralæknaþjónustu. Héraðsdýralæknum var fækkað úr 14 í 6.
Skagafjörður, Húnavatnssýslur og Bæjarhreppur voru sameinuð í eitt svæði og tók þetta gildi 1. nóv. 2011. Héraðsdýralæknir sinnir ekki í almennri þjónustu en það þó leyfilegt ef nauðsyn krefur fram að 2015. Héraðsdýralæknir hefur aðstöðu á Blönduósi og Stefán Friðriksson hefur tekið við samningi um almenna dýralæknaþjónustu í Húnavatnssýslum. 
6. Tillögur frá aðalfundi BHS 2011 
Gunnar fór yfir tillögur frá aðalfundi BHS sem haldinn var í apríl síðastliðnum og hvað hefði verið gert í þeim. 
7. Rekstur BHS á árinu 2010:

Rekstrartekjur námu alls 48,1 millj.kr og rekstrargjöld 49,1 millj. kr. Fjármagnstekjur umfram fjármagnsgjöld námu um 800 þús kr og var því tap upp á 200 þús. kr. af árinu. 
Fasteignir gömlu búnaðarsambandanna á Blönduósi og Hvammstanga hafa ekki ennþá verið formlega færðar yfir til  BHS. Ákveðið var að gera það ekki fyrr en endanleg sameining búnaðarsambandanna klárast og gömlu samböndin verða lögð niður. Það hefur fram að þessu staðið á því að skuldbindingar Búnaðarsambands Strandamanna vegna bókaútgáfu skýrðust betur en vonandi sér nú fljótlega fyrir endann á því máli.

Kúasæðingarnar voru viljandi reknar með tapi árið 2010 (vegna hagnaðar fyrri ára) og nam það um 1.800 þús kr. 
8. Rekstrarumhverfi Búnaðarsambanda:

Í nýgerðum Búnaðarlagasamningi lækkuðu framlög úr 687 milljónum á árinu 2010 í 415 milljónir vegna 2011 og 425 milljónir v 2012. Bregðast þarf við niðurskurði með hagræðingu í rekstri, aukinni samvinnu / sameiningu, aðlögun gjaldskrár og aukinni gjaldtöku vegna vinnu fyrir bændur.
Faglegt starf í einstökum búgreinum – skýrslur ráðunauta

Sauðfjárræktin - Anna Margrét Jónsdóttir

Skýrsluhald – gæðastýring

Skýrsluhöldurum fjölgaði aftur á svæðinu á árinu 2010 upp í 241 úr 233 sem skiluðu árið 2009. Aðeins færri skiluðu sauðfjárskýrslum á síðasta ári eða 233 á móti 241 árið áður. Þeim fækkar staðfastlega sem skila skýrslum á bókarformi en fjarvis.is hefur svo sannarlega slegið í gegn þar sem netsamband er orðið vel viðunandi. Alls eru 161 bú skráð í netskil á svæðinu sem eru um 2/3 skýrsluhaldara. Strandamenn standa sig þar best en af 58 skýrsluhöldurum voru aðeins 12 sem skiluðu bók í fyrra. Gamla dosFjárvís er nú aflögð og ekki lengur hægt að skila í henni. 

Kynbætur
Mikill áhugi er sem fyrr á ræktunarstarfinu, sem sést vel í miklum lambaskoðunum og góðri þátttöku í sæðingum. Systurnar Hallfríður og Sigríður frá Víðidalstungu var með okkur í haust og eins hjálpaði Svanborg okkur eins og áður. Ríflega 21.000 lömb voru skoðuð í ár sem er nánast sami fjöldi og í fyrra (97 lömbum færra). Skoðað var á 8 fleiri bæjum en árið áður og er í allt skoðað á 69% skýrsluhaldsbæja. Hlutfallslega er skoðað mest á Ströndum eða á um 80% bæja, næstmest í V-Hún eða á um 70% bæja og í A-Hún er skoðað á um 60% bæja Þetta er miðað er við skýrsluhaldsbú.

Sæðingar drógust lítillega saman haustið 2010 og voru alls sæddar 4.784 ær á móti 5.078 ám árið áður. Þó voru sæðingadagar tveimur fleiri síðasta haust en áður. Í kjölfar sæðinganna þarf svo að skrá allar sæðingar inn í fjarvis.is og gekk það mjög vel í fyrra. 

Okkar svæði er hvað öflugast á landinu að viðhafa afkvæmarannsóknir á hrútum. Í fyrra voru gerðar 99 afkvæmarannsóknir á svæðinu og var það 18 búum fleira en árið áður sem er algjört met! Það stefnir í að verða svipað þetta haustið. Sú breyting varð á í haust að Framleiðnisjóður styrkir nú aðeins rannsóknir sem ná afkvæmahópum fyrir 8 hrúta eða fleiri en við gerum engu að síður upp allar rannsóknir fyrir 4 og fleiri hrúta og sendum mönnum. Þessa dagana er verið að vinna að uppgjöri á þessum rannsóknum eftir haustið og stefnt að því að þeim verði að mestu lokið í nóvember. Eftir því sem fleiri notfæra sér fjarvis.is verður þessi vinna auðveldari fyrir okkur en til að þessi gögn nýtist við hrútaval fyrir fengitíma er nauðsynlegt að lambaskoðanir séu skráðar sem fyrst inn. 

Fundir og námskeið

Við mættum á fjárræktarfélagsfundi hjá flestum fjárræktarfélögum á svæðinu. Þar er farið yfir skýrsluhaldið og reynt að vera með fróðleg erindi um eitthvað nýtt úr sauðfjárræktargeiranum. Þann 20. og 21. síðastliðinn voru haldnir kynningarfundir fyrir hrútakost sæðingastöðvanna. Eyjólfur Ingvi Bjarnason sem leysir Jón Viðar af eins og sakir standa flutti erindi um kynbótastarfið og kynnti hrútakost haustsins. Haldið var gríðarlega vel sótt námskeið um fóðrun og fóðurþarfir sauðfjár í Víðihlíð í febrúar með Jóhannesi Sveinbjörnssyni. Í júní var síðan haldið fámennt námskeið í fjarvis.is á Blönduósi. 

Fyrirhugað er að halda námskeið – fundaraðir um eftirfarandi efni og verður lagt af stað með það í janúar. 
Janúar 2012.  .

· Fóðrun og markmið með fóðuröflun. Gerð áburðaráætlunar út frá markmiðum um fóðuröflun og haustbeit.

· Kynning á skýrsluhaldi í sauðfjárrækt og uppbyggingu þess, stöðumat á færni þátttakenda í notkun þess. Tæpt á félagskerfum sauðfjárbænda, búfjáreftirliti og annari þjónustu sem sauðfjárbændur geta nýtt sér.  

· Fjárvís, uppgjör síðasta árs. Uppgjörsskýrslur, stöðumat og markmiðasetning.  skráning fangs, fósturtalninga o.fl.

Febrúar 2012.  .

· Húsvist sauðfjár, vinnuhagræðing á vetri, fóðrunaraðferðir.

· Byggingarreglugerð, gólfgerðir og einangrunarefni (kostir og gallar), helstu húsgerðir, gjafagrindur, gjafavagnar, brynningar.

· Vinnuhagræðing við gjafir, umhirðu og meðhöndlun áa á vetri.

Mars 2012.  

· Fóðurkostnaður, fóðuröflun og fóðurgæði, greining á kostnaðarþáttum. 

· Undirbúningur vorsins, áburðardreifing, sáningar í tún og grænfóður. 

· Skipulagning vor og haustbeitar. 

· Fyrirhyggja sauðburðar, Flokkun áa, bólusetning og lyfjagjöf. Vinnuskipulag á sauðburði.

Apríl 2012.  

· Sauðburður, fæðingarhjálp, sjúkdómavarnir, undirvenjur, vinnulag, beitarskipulag.

· Helstu sjúkdómar á sauðburði og meðhöndlun þeirra.

· Fjárvís.is, burðarskráning og aðrar vorskráningar.

Ágúst 2012..

· Hauststörfin, flokkun lamba og beitarskipulag og vinnulag við fjárrag haustsins. Mat á væntanlegu verðmæti afurða og val á sláturtíma. 

· Fjárvís.is, nýting hans til undirbúnings hauststarfa og líflambavals.

Nóvember 2012.

· Fóðrun og umönnun áa til frjósemi og afurða.

· Haustmeðferð og fóðuráætlun.

· Farið yfir niðurstöður tilrauna og almennar ráðleggingar. 

· Frágangur á haustbók í fjárvís.is og hvernig það skal notað á fengitíð. 

Þátttökugjald verður innheimt á hvert bú óháð fjölda þátttakenda frá hverju búi.

Nautgriparækt – Þórður Pálsson

Starfssemin í nautgriparæktinni hefur verið á nokkuð svipuðu róli og síðustu ár. Alls eru 51 mjólkurframleiðendur á svæðinu, 2 á Ströndum, 20 í V-Hún og 29 í A-Hún. 44 eru í skýrsluhaldi eða 86% og 7 eru utan skýrsluhalds eða 14%. 37 Bændur skila sínum skýrslum í Huppu eða 84% og 7 skila á pappír. Sé einnig um að skrá burði fyrir þá sem ekki eru í skýrsluhaldi og fyrir þá sem eru í nautakjötsframleiðslu. 

Haldnir voru fundir með Magnúsi B. Jónssyni bæði á Brúsastöðum og á Neðri Torfustöðum og farið yfir helstu áherslur í kúadómum. Einnig var rætt um ræktunarstarfið í víðara samhengi. Þessir fundir fóru fram í fjósunum og teknar voru nokkar kýr og bent á kosti og galla í byggingu þeirra. Líklega er þetta form heppilegra til að koma slíkum fróðleik á framfæri heldur en fundir þar sem einn fyrirlesari þrumar yfir fundarmönnum. Í janúar eru síðan fyrirhuguð námskeið í Huppu þar sem farið verður yfir þá möguleika sem kerfið býr yfir og hvernig bóndinn getur nýtt sér þá.

Á þessu ári voru dæmdar um 350 kýr á svæðinu auk þess sem um 100 kýr voru dæmdar í Skagafirði. Ástæða þess að við sjáum um að dæma kýr í Skagafirði er sú að bæði komast þeir illa yfir að dæma allar þær kýr sem dæma þarf og einnig það að hver dómari þarf að dæma ákveðið margar kýr á ári til að halda sínum réttindum sem dómari. Búnaðarsambandið fær síðan lítils háttar greiðslu fyrir þessi dómsstörf frá Bændasamtökum Íslands. 

126 heysýni hafa borist okkur og koma niðurstöður þeirra nokkuð á óvart þar sem orkugildin eru ekki eins lág og búast mátti við. Próteininnihald heyjanna virðist þó vera misjafnara en það hefur verið síðustu ár. En svo er stóra spurningin heyjuðu menn nóg?

Bændum býðst nú að láta gera fyrir sig fóðuráætlanir í NorFor  sem er samnorrænt fóðuráætlanaforrit. Enn erum við að berjast við það vandamál að niðurstöður þeirra sýna sem send eru til greiningar eru berast of seint. Með samkomulagi sem Bændasamtökin gerðu við Landbúnaðarháskólann átti að koma í veg fyrir þetta og sýnin áttu ekki að vera lengur en 4 vikur í greiningu, þetta hefur ekki allskostar gengið eftir og afgreiðslan tekið lengri tíma er þessar 4 vikur. Síðan er annað vandamál á okkar svæði en það er að allir starfsmenn eru uppteknir í lambadómum þegar helst væri þörf á þeim í að taka heysýni fyrir bændur og því hafa sýni frá okkur oft verið að fara seint af stað suður og koma þar af leiðandi seint til baka.

Búrekstraráætlanir - Á þessu ári hefur farið mikill tími í það að bíða eftir því hvað bankarnir ætli sér nú að gera fyrir bændur sem eru í erfiðleikum. Oft höfum verið beðin um að uppfæra gamlar áætlanir sem búið var að gera þó ekkert hafi gerst í millitíðinni. Sameining Sp-Kef og Landsbankans hefur tafið úrlausn þessara mála hér á svæðinu en nokkuð margir eru með viðskipti sín hjá þessum stofnunum.

Búið er að gera 11 áætlanir á þessu ári og fleiri eru í vinnslu eða í farvatninu.

Jarðræktin – Kristján Óttar Eymundsson

Árið 2011 var ekki hagfellt jarðræktarár. Um vorið varð vart við svellakal á nokkrum jörðum (8 jarðir skráðar) og þá fyrst og fremst norðan Hólmavíkur.  Kuldi og þurrkur framan af sumri hægði mjög á allri sprettu og fræ spíraði almennt illa. Tíðarfarið gerði það að verkum að sláttur hófst mun seinna en síðustu ár. Vorið var gjafafrekt og framan af sumri var allt útlit fyrir lélegan heyfeng. Seinni hluti sumars reyndist þó drjúgur og með seinkuðum slætti náðu flestir bændur nægjum heyjum. Samkvæmt heysýnaniðurstöðum er þó ljóst að heygæði eru lakari og greinilega mun minna til af úrvalsheyi en oft áður. 

Túnkortagerð og áburðarleiðbeiningar

Frá því að búnaðarsambandið fékk aðgang að loftmyndagrunni Loftmynda ehf hafa verið teiknuð ný túnkort fyrir 60 jarðir. Í byrjun árs urðu loftmyndir frá sumrinu 2010 aðgengilegar fyrir okkur en þær ná yfir stærstan hluta af okkar svæði. Þessar nýju myndir hafa auðveldað alla vinnu tengda þeim eins og við túnkortagerð og jarðræktarúttektir. 

Ásókn í áburðarleiðbeiningar og að bæta nýtingu á búfjáráburði hefur aukist með hækkandi áburðarverði, hún mætti samt gjarnan vera mun meiri. 20 bændur létu gera fyrir sig áburðaráætlun í vor og síðan eru sífellt fleiri bændur farnir að nota sjálfir jörð.is við áburðaráætlanagerð.  

Úttektir á jarðræktar- og þróunarverkefnum

Árið 2008 var farið að veita styrki út á grasrækt og grænfóðurrækt. Aukin úttektarvinna samhliða því lagðist á búnaðarsambandið og má ætla að 2 mánaðarverk fari nú í vinnu tengda þessum úttektum. 

	Jarðrækt alls í hekturum árið 2010
	
	
	Jarðrækt alls í hekturum árið 2011
	

	 
	Fjöldi búa
	Korn
	Gras
	Grænf.
	
	 
	Fjöldi búa
	Korn
	Gras
	Grænf.

	A-Hún
	83
	194
	124
	294
	
	A-Hún
	89
	210
	139
	292

	V-Hún
	52
	106
	87
	170
	
	V-Hún
	53
	101
	84
	174

	Strandir
	15
	0
	16
	32
	
	Strandir
	16
	1
	15
	36

	Samtals:
	150
	300
	227
	496
	
	Samtals:
	158
	311
	237
	502


Á þessu ári var tekin út ræktun á um 1.050 hekturum sem er aukning um 2,5% á milli ára. Inni í þessum tölum er korn sem sáð var utanhéraðs en A-Húnvetningar sáðu korni í 60 ha í Skagafirði og V-Húnvetningar í 10 ha í Eyjafirði. Því var sáð korni í 150 ha í sjálfri A-Hún og 91 ha í V-Hún. Síðan var prófað að sá í rúman hálfan ha í Húsavík á Ströndum. 

	Korni sáð til þroska á svæði BHS

	 
	Uppskera (ha)

	 
	Þreskt
	Grænf.
	Hálmur

	A-Hún
	143,7
	3,6
	2,4

	V-Hún
	45,3
	31,1
	14,7

	Strandir
	 
	 
	0,6

	Samtals:
	189,0
	34,7
	17,7


Kuldar og þurrkar fyrir hluta sumars gerðu það að verkum að korn fór seint af stað. Frostnætur seinnipartinn í ágúst og byrjun september gerðu svo vonir um þokkalega uppskeru að engu. 

Fylling í korni var almennt lítil og mikið um frostskemmdir í ökrum. Þó var langstærsti hluti akrana í A-Hún þresktur en ekki nema helmingur í V-Hún. Áætla má að uppskera hafi verið að meðaltali um 2 tonn/ha. 

Umfangið í gras- og grænfóðurrækt var svipað á milli ára en uppskeran var ekki svipur hjá sjón. Fræ spíraði seint og illa sem leiddi til lélegrar uppskeru og þá m.a. til mun minni bötunar á sláturlömbum en venjulega gerist.

Með skertum búnaðarlagasamningi var hætt að styrkja önnur þróunarverkefni eins og upphreinsun úr skurðum og endurbætur á útihúsum. En úttektarferðir hafa svo verið nýttar til þess að taka jarðvegs- og heysýni þar sem beðið er um það.

Námskeið og fundir

Mætt er á búnaðarfélagsfundi ef þess er óskað. Í lok mars var mjög góð þátttaka á jarðræktarnámskeiði í Víðihlíð þar sem Þóroddur Sveinsson fræddi menn um áburðarnotkun, endurræktun, olíufrærækt o.fl.

Framtíðaráherslur?

· Að halda áfram að styrkja undirstöðurnar betur. Þ.e. hvetja til túnkortagerðar og jarðvegs- og heyssýnatöku. Ef þær upplýsingar eru ekki til er lítið hægt að gera að viti. Eins er mjög mikilvægt að sjá til þess að  bændur nýti eða geti nýtt sér þessar upplýsingar til gagns í búrekstrinum. 

· Huga þarf betur að jarðræktartækninni og gott væri að halda fræðslufund um það efni. 

· Nota veturinn til að skoða hagkvæmni vökvunarkerfa.
Hrossaræktin – Gunnar Ríkharðsson

Skýrsluhald hrossaræktar. Eigendur geta nú sjálfir séð um stærri hluta skráninga í Worldfeng, t.d.skráð afdrif hrossa og haft eigendaskipti á eigin hrossum. Þeir geta einnig skráð eigin folöld ef móðirin er skráð hjá stóðhesti sumarið áður.
Aukin eftirfylgni er nú með merkingum hrossa sem koma í sláturhús og eru hross sem ekki eru grunnskráð ekki nýtt til manneldis. Sláturupplýsingar flytjast síðan beint yfir í Worldfeng.
Dna sýnataka þ.e. stroksýni úr nös til að staðfesta ætterni er alltaf þó nokkur eða um 200 sýni á ári 

Kynbótasýningar voru tvær á okkar svæði á árinu og báðar á Hvammstanga og voru alls sýnd um 140 hross. Frekar dauft hljóð hefur verið í hrossabændum þar sem sala lífhrossa hefur dregist saman - bæði hér innanlands sem og útflutningur – en verð á kjöti hefur þó hækkað. 

Breyting á félagskerfi bænda og ráðgjafaþjónustu
Jón Gíslason formaður BHS kynnti hugmyndir um breytingar í félagskerfi bænda sem kynntar voru á formannafundi Búnaðarsambandanna í síðustu viku. Sjávarútvegs- og landbúnaðarráðuneytið hefur látið í það skína að endurskipuleggja þurfi félagskerfi bænda og starfsemi því tengdu fyrir gerð næsta búnaðarlagasamnings. Þetta er eitthvað sem þarfnast umræðu því margar hugmyndir eru uppi um efnið.  
Erindi heimamanns um sveitina
Jóhann Guðmundsson í Holti kom og kynnti Svínavatnshrepp hinn forna í skemmtilegu og fróðlegu erindi. 
Dýralæknamál í Húnaþingi

Egill Þorri Steingrímsson, nýráðinn héraðsdýralæknir á svæðinu sagði frá nýrri matvælalöggjöf og fyrirkomulagi dýralæknaþjónustu sem breyttist við hana. Skv. þessari nýju löggjöf eru býli skilgreind sem matvæla- og fóðurfyrirtæki og auknar kröfur gerðar til þeirra um skráningar á aðföngum, lyfjanotkun o.fl. Umdæmum héraðsdýralækna fækkaði og þau voru stækkuð. Gerðir hafa verið þjónustusamningar við dýralækna á dreifbýlli svæðum til að tryggja þjónustu. 
Talsverðar umræður urðu um þetta nýja fyrirkomulag. 
Frumvarp til laga um dýravelferð

Gunnar Ríkharðsson kynnti drög að frumvarpi til laga um dýravelferð sem nú er í vinnslu. Verið er að sameina lög um dýravernd frá 1994 og lög um búfjárhald frá 2002, þannig að til verði heildstæð löggjöf um velferð dýra. Í þessum lögum munu aðbúnaðarreglugerðir fá stoð. Í þeim er m.a. kveðið á um að sá sem hafi dýr í umsjá sinni skuli búa yfir eða afla sér grunnþekkingar á þörfum og umönnun viðkomandi dýrategundar og skuli ennfremur búa yfir nægjanlegri getu til að annast dýrið. Einnig er kveðið á um að leyfi MAST þurfi fyrir dýrahaldi. Þar kemur einnig fram að tryggja skuli grasbítum aðgang að sumarbeit og margt fleira bæði nýtt og sem fyrir hefur verið í lögum. Skv. þeim er vörslusvipting nú ákvörðun MAST en ekki lögreglu. 
Nokkrar umræður urðu um málið. 

Búnaðargjald
Jón Gíslason ræddi búnaðargjald og vangaveltur um hvort það sé löglegt. Skv. lögum má ekki skylda neinn til aðildar að félögum nema það sé nauðsynlegt til að félög geti sinnt lögmætu hlutverki vegna almannahagsmuna eða réttinda annarra. Aðild að félögum bænda er vissulega frjáls en með því að krefjast greiðslu búnaðargjalds er hugsanlega verið að þvinga menn til aðildar að búgreinafélögum, búnaðarsamböndum og Bændasamtökunum. Félag sem fær slíkar greiðslur þarf að hafa lögmætu hlutverki að gegna og halda slíku gjaldi aðskildu í rekstri. Því þarf að vera skýrt í hvað gjaldið er notað. BÍ og búnaðarsambönd hafa stjórnsýsluhlutverk, t.d. úttektir jarðabóta en búgreinafélögin ekki. Betur þarf að skýra hvernig búnaðargjaldi sé varið og endurskoða lög um búnaðargjald. 
Var þá gert kaffihlé og góðum veitingum gerð skil.

Frumvarp til laga um breytingu á ýmsum lögum sem varða jarðir
Gunnar kynnti nokkur atriði sem verið er að endurskoða í nýju frumvarpi til jarðalaga. Helstu markmið endurskoðunar eru að stuðla að verndun og nýtingu náttúruauðlinda til landbúnaðar, ferðaþjónustu eða annarrar sambærilegrar atvinnustarfsemi á jörðum. Einnig að tryggja fæðuöryggi þjóðarinnar, að gott ræktunarland verði tiltækt komandi kynslóðum til matnvælaframleiðslu og treysta ábúð og hinar dreifðu byggðir í landinu. Í þeim er breytt skilgreiningu á landbúnaði þannig að hann merki hvers konar framleiðslu á búvöru eins og þær eru skilgreindar í lögum á jörð eða lögbýli. Í þeim er kveðið á um byggingarskyldu lögbýla með örfáum undantekningum. Innlausnarákvæði eru tekin aftur inn sem voru í jarðalögum fyrir 2004. Ef jörð er ekki í fastri ábúð ábúanda skv. ábúðarlögum skulu eigendur tilefna einn fyrirsvarsmann til að annast um málefni jarðarinnar. Lagt er til að það megi undanskilja hlunnindi frá jörð í 10 ár í senn í stað algjörs banns áður. Sami einstaklingur eða lögaðili má ekki vera eigandi að öllu leyti eða að hluta að fleiri en þremur lögbýlum. Einnig lagt til að ef einstaklingur eða lögaðili á fleiri en eitt lögbýli þá þarf hið nýja lögbýli að liggja innan x km loftlínu frá íbúðarhúsnæðinu á því lögbýli sem viðkomandi aðili eignaðist fyrst. Þannig skulu lögbýlin mynda eina búskaparheild. Lögbýli er sérhver jörð sem hefur þann húsakost (þ.m.t. íbúðarhús) og það landrými eða aðstöðu að unnt sé að stunda þar landbúnað og hefur hlotið viðurkenningu Landbúnaðarráðuneytis. Ráðherra er heimilt að fella úr tölu lögbýla þau býli sem ekki uppfylla skilyrði um landrými og húsakost. Lögin eiga að styðja við forgang matvælaframleiðslu að ræktarlandi. Kaupréttur ábúenda að ríkisjörðum er þrengdur og ýmsar aðrar breytingar lagðar til. 
Önnur mál
Gunnar Ríkharðsson bar upp eftirfarandi tillögu sem var samþykkt samhljóða: 

1. Fundur formanna aðildarfélaga Búnaðarsambands Húnaþings og Stranda telur að sú staða sem upp er komin varðandi þjónustu dýralækna í Húnavatnssýslum sé algjörlega óásættanleg og krefst úrbóta nú þegar. Skorar fundurinn á Landbúnaðarráðuneyti og Matvælastofnun að bregðast nú þegar við og grípa til nauðsynlegra ráðstafana til að tryggja bæði búsetu og þjónustu dýralækna á svæðinu.

2. Þar sem Matvælastofnun hefur samið við dýralækni búsettan utan þjónustusvæðisins - og til þess var sett sérstök reglugerð - þá er það lágmarkskrafa að ferðakostnaður hans við að koma sér inn á svæðið sem hann þjónustar sé greiddur af öðrum en þeim bændum sem gert er að nýta sér þjónustu hans.

3. Skorað er á Landbúnaðarráðherra að nýta sér heimild í lögum og veita  héraðsdýralækni leyfi til að sinna tímabundið almennri þjónustu við dýraeigendur í Húnavatnssýslum til að tryggja velferð dýra á svæðinu. Færð á milli A-Húnavatnssýslu og Skagafjarðar getur auðveldlega spillst og þá er mikilvægt að innan svæðisins sé bæði tiltæk dýralæknaþjónusta og nauðsynleg lyf. 

Guðbrandur Björnsson lagði til að haldið yrði námskeið í notkun netsins til upplýsingaöflunar. 

Gunnar Ríkharðsson fór aðeins yfir stöðu í þjóðlendumálum. Allar líkur eru á að Óbyggðanefnd muni á næsta ári fara fram á að ríkið lýsi kröfum í næsta svæði í röðinni sem er okkar svæði. Hér er því farin í gang vinna í að taka saman upplýsingar um landamerki.
Að því loknu þakkaði fundarstjóri fundarmönnum fyrir góðan fund og sagði honum slitið. 

fundarritari

Anna Margrét Jónsdóttir (sign)
_______________________________________________________________ 
Á formannafund 2011 eru mættir:

Félag sauðfjárbænda í Austur-Hún., Jón Kristófer Sigmarsson
Félag sauðfjárbænda í Vestur-Hún., Elín Anna Skúladóttir, Bergsstöðum. 
Félag sauðfjárbænda í Strandasýslu, Guðbrandur Björnsson, Smáhömrum.
Félag kúabænda í Austur-Húnavatnssýslu, Brynjólfur Friðriksson.
Nautgriparæktarfélag Vestur-Húnavatnssýslu, Pétur Sigurvaldason, Torfustöðum

Hrossaræktarsamtök Vestur-Húnavatnssýslu, enginn mættur
Samtök hrossabænda Austur-Húnavatnssýslu, enginn mættur
Búnaðarfélög Austur-Húnavatnssýslu
Búnaðarfélag Áshrepps, Sigurður Ólafsson, Brúsastöðum
Búnaðarfélag Sveinsstaðahrepps, Jón Kristófer Sigmarsson, Hæli
Búnaðarfélag Torfalækjarhrepps, Pálmi Þór Ingimarsson, Árholti
Búnaðarfélag Svínavatnshrepps, Ægir Sigurgeirsson, Stekkjardal
Búnaðarfélag Bólstaðarhlíðarhepps, enginn mættur
Búnaðarfélag Engihlíðarhrepps, Ragnar Heiðar Sigtryggsson

Búnaðarfélag Skagahrepps, Guðjón Ingimarsson, Hofi

Búnaðarfélög Vestur-Húnavatnssýslu
Búnaðarfélag Víðdælinga, enginn mættur
Búnaðarfélag Vatnsnesinga, enginn mættur
Búnaðarfélag Miðfirðinga, Gísli G. Magnússon, Staðarbakka
Búnaðarfélag Staðarhrepps, Ásgeir Sverrisson, Brautarholti

Búnaðarfélög Strandasýslu
Búnaðarfélag Árneshrepps, enginn mættur
Búnaðarfélag Kaldrananeshrepps, enginn mættur
Búnaðarfélag Kirkjubólshrepps, Reynir Björnsson, Miðdalsgröf
Búnaðarfélag Bitru og Bæjarhrepps, enginn mættur 
Búnaðarfélag Nauteyrahrepps, enginn mættur


Búnaðarþingsfulltrúar BHS

Jón Gíslason, Stóra - Búrfelli 
A-Hún

Gunnar Þorgeirsson, Efri Fitjum V-Hún – ekki mættur
Jóhann Ragnarsson, Laxárdal
Strandir – ekki mættur
Stjórn BHS:

Jón Gíslason, Stóra-Búrfelli

Magnús B. Guðmannsson, Vindhæli

Matthías Lýðsson, Húsavík

Ólafur Benediktsson, Miðhópi

Gísli Magnússon, Staðarbakka II
Ráðunautar BHS:

Anna Margrét Jónsdóttir

Kristján Ó. Eymundsson

Gunnar Ríkharðsson

Þórður Pálsson

Svanborg Einarsdóttir – ekki mætt
Hallfríður Ólafsdóttir – ekki mætt
